
Ágrip  

Ritgerð þessi er lokaverkefni til B.Ed.-prófs í grunnskólakennarafræði við Háskóla Íslands. 

Umfjöllunarefnið er að leita svara við því hvernig myndmenntakennarar geta komið til 

móts við þarfir nemenda með ADHD greiningar í grunnskólum og haft jákvæð áhrif á líðan 

þeirra. Í þeim tilgangi voru skoðaðar heimildir í ritum og á veraldarvefnum auk þess sem 

tekin voru viðtöl við kennara og listmeðferðarfræðing sem hafa góða reynslu af því að 

vinna með börn með ADHD í myndlist. Fjallað er almennt um orsakir og fylgiraskanir 

ADHD taugaþroskaröskunar en nemendur með ADHD greiningu glíma við ýmiss konar 

erfiðleika sem meðal annars hafa áhrif á námi og líðan þeirra í skólanum. Allir geta verið 

skapandi og það getur haft jákvæð áhrif á einstaklinginn og aukið lífsgæði hans að virkja 

sköpunarmáttinn. Hér er lagt til að myndmenntastofan verði nýtt sem úrræði fyrir 

nemendur með ADHD raskanir, því þar eru kjöraðstæður til að gefa nemendum tækifæri 

til að vinna á skapandi hátt. Myndmenntakennarinn getur átt þátt í því að efla áhugahvöt 

nemenda og koma á móts við þarfir nemenda með ADHD greiningu hvað varðar umhverfi 

og vinnuaðstöðu. Það skilar sér út í aðrar námsgreinar ef nemendur með ADHD fá 

tækifæri til að vinna á skapandi hátt, þjálfa félagsfærni í öruggu umhverfi og auka á þann 

hátt vellíðan.  

Formáli 

Ég vil byrja á því að þakka Jónínu Sæmundsdóttur fyrir að hefja þetta ferðalag með mér og 

Höllu Jónsdóttur fyrir að styðja mig í gegnum síðustu vikurnar. Þó að verkefnið láti ekki 

mikið yfir sér, þá hefur þetta verið nokkuð snúið ferli sem veitti mér tækifæri til að finna á 

eigin skinni hversu mikil þörf er fyrir þann drifkraft sem áhugahvötin er. Á tímabili þurfti 

ég hvatningu til að ljúka verkefninu og þá var gott að getað leitað ráða hjá Sigríði 

Pétursdóttur og vil ég þakka henni fyrir það. Sérstaklega vil ég þakka vinkonum mínum, 

þeim Ástu Guðnadóttur sérkennara og Rakel Guðmundsdóttur kennara, fyrir góðar 

ábendingar, aðstoð og skemmtilegar umræður um efnið á meðan á vinnunni stóð. 

Fjölskyldan mín og góðir vinir fá kærar þakkir fyrir umburðarlyndið og aðstoðina. Ég vona 

að þetta verkefni gefi kennurum, foreldrum og einstaklingum með ADHD von um að hægt 

sé að auka vellíðan nemenda með ADHD í skólum með því að gefa þeim aukin tækifæri til 

að vinna á skapandi hátt. 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík  ____.__________________ 20__ 

 

 

http://www.hi.is/is/skolinn/sidareglur

1 Inngangur  

Í þessari ritgerð ætla ég að fjalla um hvort myndmenntakennarinn geti haft jákvæð áhrif á 

líðan nemenda með ADHD greiningu því margir þeirra eiga í erfiðleikum við að fóta sig í 

skólaumhverfinu. Rannsóknir benda til að hegðunareinkenni einstaklinga með ADHD 

skýrist af skertri heilastarfsemi á svæðum sem sjá um færni til sjálfsstjórnar. Skert 

starfsemi í taugaboðefnakerfi heilans er hluti af orsök skertrar stýrifærni. ADHD er röskun 

sem veldur erfiðleikum við sjálfsstjórn og því er mikilvægt að skólaumhverfi taki tillit til 

þess að börn með ADHD standa ekki undir sömu kröfum og jafnaldrar (Ingibjörg 

Karlsdóttir, 2013). Ástæðan fyrir því að ég sem myndmenntakennaranemi valdi þetta 

umfjöllunarefni er sú að í starfi mínu sem þroskaþjálfi í grunnskóla hef ég kynnst því að 

margir nemendur með ADHD greiningu glíma við kvíða og vanlíðan daglega í skólagöngu 

sinni. Nemendur með ADHD eiga margir erfitt með að standast þær kröfur sem gerðar eru 

til þeirra, bæði náms- og félagslega. Ég hef fengið tækifæri til að vinna með nemendum í 

myndmenntastofu og nýta aðstöðu og áhöld. Þetta voru nemendur sem hafa átt í 

erfiðleikum með að fóta sig í almennum kennslustundum og hafa sýnt erfiða hegðun. Ég 

gat nýtt mér reynslu mína sem þroskaþjálfi til að vinna með reiði, kvíða og félagsfærni. 

Það virkaði vel að gefa nemendum tækifæri til að fást við eitthvað sem vakti áhuga hjá 

þeim, því þá var auðveldara að ná til þeirra og ræða þá þætti sem vinna þurfti með. Ég 

fékk áhuga á því að skoða hvort aukin tækifæri til að njóta sín í myndmennt og öðrum list- 

og verkgreinum gæti skilað sér í bættri líðan nemenda með ADHD greiningu. Ég byrja á því 

að fjalla um það hvernig ADHD röskun lýsir sér, áhrif hennar á einstaklinginn og 

fylgiraskanir sem geta verið fyrir hendi. Ég skoða hvernig staða nemenda með ADHD 

greiningu er í grunnskólum á Íslandi og nefni þau úrræði sem eru helst í boði. Að lokum 

beini ég sjónum að því hvernig myndmenntakennarar geta átt þátt í því að auka vellíðan 

nemenda með ADHD raskanir. Einnig vitna ég í viðtöl við þrjár konur sem eiga það 

sameiginlegt að hafa unnið með börnum og unglingum með ADHD greiningu í 

myndmennt og myndlist. Þó fjallað sé um myndmenntatímana hér, þá má vonandi 

heimfæra þessar hugleiðingar yfir á aðrar kennslustundir í list- og verkgreinum. Allir 

nemendur eiga rétt á því að fá að njóta sín í daglegu skólastarfi og líða vel. Ég trúi því að 

vellíðan í skólaumhverfinu hafi mikið um það að segja hvort nemendur nái að nýta 

hæfileika sína og sýna framfarir í námi. 

2 Hvað er ADHD?  

ADHD er samheiti yfir athyglisbrest, hreyfiofvirkni og hvatvísi. Þegar fjallað er um 

athyglisbrest með eða án ofvirkni er skammstöfunin ADHD og ADD oftast notuð. ADHD er 

skammstöfun yfir Attention-Deficit/Hyperactivity Disorder sem stendur fyrir 

athyglisbrestur með ofvirkni en skammstöfunin ADD er notuð yfir Attention-Deficit 

Disorder sem er athyglisbrestur án ofvirkni en oft er um ákveðna vanvirkni að ræða hjá 

einstaklingum með þá greiningu. Algengast er að nota aðeins skammstöfunina ADHD 

þegar fjallað er um einkenni ofvirkni, hvort sem um er að ræða einstakling með 

athyglisbrest með ofvirkni eða athyglisbrest án ofvirkni (Rief, 2005:3). Á Íslandi eru 

starfandi samtök sem nefnast ADHD samtökin. Þau beita sér fyrir aðstoð við einstaklinga 

með báðar þessar greiningar, ADHD og ADD, og fjölskyldur þeirra. Þar er skammstöfunin 

ADHD notuð yfir þá einstaklinga sem eru með bæði þessi einkenni. Til hægðarauka er 

notast við þá skammstöfun í þessari umfjöllun. ADHD-einkenni hafa yfirleitt áhrif á 

hegðun einstaklingsins í daglegu lífi og telst ADHD vera einn algengasti hegðunarvandi 

barna og unglinga í dag. 

 

2.1 Orsakir 

 

Athyglisbrestur og ofvirkni, oft kallað ADHD í daglegu tali, er taugaþroskaröskun sem 

kemur yfirleitt snemma fram eða fyrir sjö ára aldur og getur haft víðtæk áhrif á daglegt líf, 

nám og félagslega aðlögun (ADHD Samtökin). Erfðir eru taldar vera sterkasti áhrifaþáttur 

þess hvort einstaklingur er með ADHD. Rannsóknir hafa sýnt að ADHD á sér sterka 

ættarsögu og þeir sem eiga foreldra eða systkini með ADHD eru mun líklegri til að greinast 

með sömu einkenni (Rief, 2005:17). Mælst hefur fylgni á milli ADHD og áfalla á meðgöngu 

og fæðingu. Fyrirburar og léttburar eru líklegri til að glíma við ADHD röskun og börn 

kvenna sem neyta vímuefna á meðgöngu, þar með talið áfengi og tóbak, eru í aukinni 

hættu (Embætti landlæknis, 2012). Vísbendingar eru um að boðefnaflæði í heila 

einstaklinga með ADHD sé skert. Í ljós hefur komið að örvandi efni draga úr einkennum og 

styður það líkurnar á því að skortur á taugaboðefnum, líkt og dopamine, sé orsökin 

(Batshaw, 1997: 451).  

2.2 Einkenni 

 

Kjarnaeinkenni ADHD skiptast í eftirfarandi flokka: Athyglisbrest, hreyfiofvirkni og hvatvísi  

(Embætti landlæknis, 2012). Einkenni athyglisbrests eru t.a.m. þau að eiga erfitt með að 

halda athygli við verkefni eða leik ásamt því að eiga erfitt með að skipuleggja verkefni, 

athafnir og ljúka verkefnum. Einstaklingur með athyglisbrest forðast að takast á við 

viðfangsefni sem krefjast mikillar einbeitingar, líkt og heimanám og skólaverkefni, er 

gleyminn í athöfnum daglegs lífs og truflast auðveldlega við utanaðkomandi áreiti 

(Embætti landlæknis, 2012). Það sem einkennir hreyfiofvirkni er t.a.m. það að vera mikið 

á ferðinni og vera með hendur og fætur á sífelldu iði, eiga erfitt með að sitja kyrr, t.d. í 

skólastofu í kennslustund. Ofvirkum einstaklingum hættir til að tala óhóflega mikið og 

eiga erfitt með að vera hljóðir þegar það á við (Embætti landlæknis, 2012). Hvatvísi lýsir 

sér í því að einstaklingurinn á erfitt með að bíða eftir að röðin komi að honum í hópavinnu 

eða leik og getur átt það til að ryðjast inn í samræður eða leiki og grípa fram í með svari 

áður en spurningu er lokið (Embætti landlæknis, 2012). Þrátt fyrir að algengt sé að börn 

með ADHD séu ofvirk og hvatvís má líka finna einstaklinga sem eru eingöngu með 

athyglisbrest (ADD) og eru frekar vanvirk en ofvirk. Þau eru jafnvel hæg og sein til að sýna 

viðbrögð. Þau eru líklegri til að fara á mis við það að fá greiningu og þar af leiðandi 

viðeigandi aðstoð (Batshaw, 1997:450). Auk þessa glíma margir einstaklingar með ADHD-

greiningu við slaka félagsfærni, sem lýsir sér í því að þeir eiga erfitt með að þróa og halda 

vináttu við bekkjarfélaga sína eða jafnaldra. Slök félagsfærni lýsir sér meðal annars í skorti 

á athygli og hvatvísi sem truflar félagsleg samskipti, börn með ADHD eiga erfitt með að 

tileinka sér óskrifaðar reglur og hættir því til að ryðjast inn í leiki og samræður félaga 

sinna, taka illa eftir því sem sagt er og eiga á hættu að missa tökin á skapi sínu þegar 

takast þarf á við ágreining innan hóps (DuPaul, 2004:7). Þegar börn glíma við skerta 

félagsfærni og eru ekki samþykkt félagslega af jafnöldrum, getur það valdið sorg og 

einmanaleika sem síðan gæti þróast út í þunglyndi eða kvíða (Rief, 2005:56). Áður var 

talið að ADHD röskun væri aðeins til staðar hjá börnum, en síðar kom í ljós að einkennin 

fylgja einstaklingum fram á fullorðinsár, þó það dragi aðeins úr þeim eða þau taki 

breytingum þegar einstaklingurinn eldist. Til dæmis geta einkenni eins og hvatvísi og 

ofvirkni birst sem innri spenna, eirðarleysi eða skapstyggð (Embætti landlæknis, 2012).  

2.3 Greining 

Þegar meta á hvort barn eða unglingur glími við ADHD-einkenni, er greiningin gerð af 

viðurkenndum sérfræðingum, t.d. skólasálfræðingum eða barnalæknum. Áður en gerð er 

alhliða athugun þarf að ganga úr skugga um að ekki megi finna aðrar ástæður fyrir ADHD 

einkennum, t.d. sjúkdóma eins og van- eða of-starfsemi skjaldkirtils, flogaveiki eða 

aukaverkanir lyfja. Einnig þarf að athuga hvort bæði sjón og heyrn séu í lagi (Embætti 

landlæknis, 2012). Við greininguna er notast við matslista sem eru staðlaðir og 

viðurkenndir. Greiningaskilmerki ADHD eru skráð í tveimur greiningarkerfum. Alþjóðlega 

greiningarkerfinu ICD-10 og greiningarkerfi Bandaríska geðlæknafélagsins DSM-IV-TR 

(Embætti landlæknis, 2012). Spurningalistar eru lagði fyrir bæði á heimilum og skólum þar 

sem að einkenni þurfa að vera til staðar á tveimur stöðum til að fylla greiningarviðmið. 

Oftast eru það foreldrar eða nánasti aðstandandi og kennari sem svara spurningalistunum 

og fer einstaklingurinn einnig í viðtöl og próf hjá sérfræðingnum, því nauðsynlegt er að 

útiloka aðrar raskanir, t.d. gagntækar þroskaraskanir líkt og einhverfu, þroskahömlun og 

geðræn einkenni líkt og þunglyndi, kvíða og þráhyggju-áráttu. Það er líka mikilvægt að 

útiloka það að einstaklingurinn sé að glíma við sértækan námsvanda eingöngu eða 

Tourette sem er algeng fylgiröskun ADHD (Embætti landlæknis, 2012). 

2.4 Fylgiraskanir  

Einstaklingar sem greinast með ADHD eru margir að glíma við fylgiraskanir sem líkt og 

almenn einkenni ADHD hafa hamlandi áhrif á lífsgæði þeirra. Helstu fylgiraskanir eru: 

Þunglyndi, kvíði, svefntruflanir, sértækir námserfiðleikar, Tourette-einkenni, áráttu-

þráhyggjuröskun, mótþróa-þrjóskuröskun og önnur hegðunarvandamál. Sem dæmi má 

nefna að einstaklingar sem eru greindir með ADHD eru útsettari fyrir 

þunglyndiseinkennum en aðrir sem ekki glíma við sömu röskun og það sama má segja um 

kvíðaröskun (Rief, 2005:12). Kvíðaröskun getur verið mjög falin. Einkenni kvíða geta komið 

fram í áhyggjum, streitu, pirringi og þreytu, því kvíðinn getur valdið erfiðleikum með að ná 

góðum svefni (Ingibjörg Karlsdóttir, 2013:14). Sértækir námserfiðleikar, sem eru ein af 

fylgiröskunum ADHD, geta haft víðtæk áhrif á daglegt líf einstaklinga og fjölskyldur þeirra, 

því nemendur með þá greiningu þurfa mikla aðstoð og eftirfylgni heima og í skóla til að 

geta staðið jafnfætis jafnöldrum í námi. Gera má ráð fyrir að um helmingur nemenda sem 

eru greindir með ADHD sé einnig með sértæka námserfiðleika (Rief, 2005:12). Talið er að 

um 7% einstaklinga sem eru greindir með ADHD raskanir séu einnig með Tourette-

heilkenni (Ingibjörg Karlsdóttir, 2013:15). Ríflega helmingur þeirra sem eru greindir með 

Tourette-heilkenni fyrst og fremst eru einnig með ADHD (Embætti landlæknis, 2012). 

Tourette-heilkenni lýsir sér í kipparöskunum, ósjálfráðum hreyfingum t.d að kippa til 

höfði, blikka augum eða hrista fætur, eða hljóðaeinkennum sem geta verið að blístra, 

ræskja sig eða kalla upp. Kækirnir geta breyst á milli tímabila, þeim fjölgað eða fækkað og 

verið vægari eða snarpari (Dornbush og Pruitt, 1995:8). Þær fylgiraskanir sem hafa bein 

áhrif á hegðun einstaklinga eru: Áráttu-þráhyggjuröskun (e. Obsessive-compulsive-

disorder), mótþróa-þrjóskuröskun (e. Oppositional Defiant Disorder), almenn 

hegðunarröskun (e. Conduct disorder). Áráttu-þráhyggjuröskun lýsir sér í því að 

einstaklingurinn er friðlaus vegna endurtekinna og þrálátra athafna eða hugsana 

(Ingibjörg Karlsdóttir, 2013:15). Einstaklingar með mótþróa-þrjóskuröskun sýna erfiða 

hegðun, missa stjórn á skapi sínu, neita að fara eftir settum reglum, svara fullum hálsi, eru 

hörundssárir og kenna öðrum um eigin mistök. Almenn hegðunarröskun lýsir sér í 

andfélagslegri hegðun, t.d. árasagirni gagnvart fólki eða dýrum. Einstaklingurinn lýgur 

stelur, strýkur og brýtur reglur (Rief, 2005:13).  

2.5 Tíðni 

Faraldsfræðilegar rannsóknir hafa sýnt fram á 5-10% algengni á ADHD hjá börnum og 

unglingum og þá er fjórfalt algengara að drengir greinist en stúlkur. Hjá fullorðnum 

einstaklingum er munurinn þó aðeins minni. Líklegt er talið að ástæðan sé sú að stúlkur 

eru vangreindar í æsku en leiti sér síðan hjápar og fái greiningu á fullorðinsárum (Embætti 

landlæknis, 2012). Þar sem tíðnin er þetta há má gera ráð fyrir því að í grunnskólum megi 

finna einstaklinga með ADHD-einkenni í nánast hverjum bekk og að allar líkur eru á því að 

í mörgum bekkjum séu fleiri en einn nemandi að glíma við ADHD röskun og fylgikvilla 

hennar (Ingibjörg Karlsdóttir, 2013:20). 

 

2.6 Helstu úrræði 

Engin meðferð hefur fundist við ADHD sem læknar einkennin, þó til séu úrræði sem draga 

úr einkennum og létta um leið álagið af einstaklingnum og fjölskyldu hans. Árangursríkast 

hefur reynst að vinna bæði með einkenni ADHD á atferlismótandi hátt og með lyfjagjöf á 

sama tíma. Þessi úrræði styðja við hvort annað en duga síður ein og sér (Batshaw, 

1997:454). Hér á landi hafa verið í gangi námskeið fyrir foreldra þar sem kynntar eru 

atferlismótandi aðferðir sem hafa jákvæð áhrif á hegðun einstaklinga með ADHD. Þar má 

nefna námskeið í SOS og PMT sem eiga það sameiginlegt að kenna foreldrum að styrkja 

jákvæða hegðun með hrósi og umbun ásamt því að kenna aðferðir til að takast á við erfiða 

hegðun. Hugræn atferlismeðferð er ein af þeim aðferðum sem hafa verið nýttar til að 

aðstoða einstaklinga með ADHD greiningu. Á Íslandi er í boði úrræði byggt á hugrænni 

atferlismeðferð sem nefnist Snillingarnir og er sérsniðið að börnum með ADHD (Embætti 

landlæknis, 2012). Námskeið sem þessi eru mikilvæg fyrir foreldra og gerir þá færari um 

að aðstoða börn sín við að höndla þá erfiðleika sem fylgja því að vera með ADHD. Margt 

reynist einstaklingum með ADHD erfitt í daglegu lífi, t.d. að mæta reglum og kröfum sem 

gerðar eru til þeirra, því þau glíma mörg við skert tímaskyn og slæma getu til að 

skipuleggja sig. Mörg börn og unglingar þurfa stuðning við nám og skipulag í gegnum 

skólagönguna frá sérkennara, þroskaþjálfa, námsráðgjafa eða stuðningsfulltrúa inn í 

bekkjum. Mikilvægt er að viðeigandi kennsluaðferðir og kennsluaðstæður séu valdar 

þegar unnið er með nemendur með ADHD (Ingibjörg Karlsdóttir, 2013:21). Það sem 

kennarar ættu að hafa í huga við kennslu nemenda með ADHD er meðal annars að vera 

með stundatöflu og dagsskipulag sýnilegt í kennslustofunni, því það dregur úr kvíða að fá 

að vita af breytingum á dagskrá tímanlega. Tímaskyn einstaklinga með ADHD getur verið 

mjög slakt og því nauðsynlegt að gefa þeim tækifæri til að fylgjast með hversu langan tíma 

þau hafa fyrir verkefni sín (Vaughn o.fl., 2011:168). Tímavaki hefur gefist vel í skólum þar 

sem unnið er með börnum með skert tímaskyn en það er tímamælir sem gefur sjónræna 

vísbendingu um hve langur tími er liðinn og hvað langt er eftir (Ingibjörg Karlsdóttir, 

2013:27).Nemendur með ADHD þurfa stutt og skýr skilaboð. Skilaboðin er best að gefa 

maður á mann en ekki yfir hóp nemenda og kennarinn þarf að ná augnsambandi við 

nemandann á meðan að skilaboðin eru gefin til að fullvissa sig um að nemandinn hafi 

verið að hlusta (Vaughn o.fl., 2011:168). Einstaklingsmiðað nám þar sem styrkleikar hvers 

og eins eru metnir og unnið er með veikleika er nauðsynlegt fyrir nemendur með ADHD 

ásamt virkri samvinnu á milli heimilis og skóla. Gott er að gera námssamning, en það er 

samningur sem gerður er á milli kennara og nemanda um það hvernig náminu skuli 

háttað, markmið námsins og áform nemandans um að takast á við það (Hafdís 

Guðjónsdóttir, Matthildur Guðmundsdóttir, Árdís Ívarsdóttir, 2005:41). Skynsamlegt er að 

foreldrar taki þátt í gerð námssamninga. Þannig verða þeir betur meðvitaðir um hver 

þáttur nemandans er í náminu og eiga auðveldara með að styðja við hann. Finna þarf 

jafnvægi á milli þeirra þátta sem nemandanum gengur vel með og þeirra sem hann þarf 

að hafa meira fyrir. Hann þarf að fá tækifæri til að njóta sín í fögum sem hann getur tengt 

við sitt áhugasvið, því ekki má ekki gleyma að einstaklingar með ADHD búa líka yfir 

jákvæðum eiginleikum. Margir sem glíma við ADHD röskun eru bæði kraftmiklir og 

skapandi og eiga auðvelt með að finna nýjar leiðir og lausnir sem aðrir koma ekki eins 

auðveldlega auga á. Þess vegna er mikilvægt að búa þannig að þeim að þeir njóti sín í sínu 

daglega umhverfi og þar skipa grunnskólar stóran sess. 

2.7 Áhugahvöt, mikilvægur drifkraftur   

 

Ýmislegt getur valdið því að nemendur með ADHD njóta sín ekki sem skyldi við nám. Oft 

eru það þættir sem auðveldlega er hægt að hafa áhrif á ef kennarar eru meðvitaðir um 

þarfir nemenda með ADHD og hvað það er sem getur truflað þá við námið. Margir  

nemendur með ADHD eiga erfitt með að skipuleggja nám sitt, glíma við lélegt tímaskyn, 

slaka námstækni og mikið ósamræmi í námsgetu. Það getur ráðist af því hvernig 

nemandinn er upplagður hvernig honum tekst til við námið. Stundum getur hann 

framkvæmt þá hluti auðveldlega sem hann ræður síðan ekki við þegar verr stendur á hjá 

honum. Þeir sem glíma aðeins við athyglisbrest en ekki hvatvísi og ofvirkni, eiga það á 

hættu að verða útundan í kennslustundum, því þeir draga sig til baka frekar en að biðja 

um aðstoð (Rief, 2005:43-51). Nauðsynlegt getur verið fyrir nemanda með ADHD að vera í 

nánd við kennara í kennslustundum eða annan leiðbeinanda sem getur veitt honum 

stöðuga hvatningu og stuðning við námið þegar þarf (Embætti landlæknis, 2012). Margar 

leiðir eru færar til að aðstoða nemendur með ADHD við nám. Mikilvægt er að virkja áhuga 

nemandans fyrir því sem hann er að fást við, því að þrátt fyrir þá erfiðleika sem börn með 

ADHD þurfa að glíma við, hafa flest þeirra getu til velgengni þegar þau fást við verkefni 

sem tengjast áhugasviði þeirra. Virk áhugahvöt skiptir því miklu máli fyrir nemendur með 

ADHD (Batshaw, 1997:450). Að virkja áhugahvötina er ferli sem fjallað hefur verið um í 

gegnum tíðina. Árið 1910 minntist John Dewey á nauðsyn þess að samspil á milli þess sem 

er framandi og þess sem er kunnuglegt eigi sér stað. Að hið kunnuglega í umhverfi 

einstaklingsins sé ekki vel til þess fallið að kveikja áhuga, heldur sé það frekar það sem 

hann dreymir um. Jafnvægi þurfi að vera á milli þess nýja og þess gamla, nálæga og 

fjarlæga. Nemendur hafi t.d. minni áhuga á því að kryfja það sem er í heimahögum þeirra 

en því að kynnast framandi slóðum sem geta boðið upp á það að bæta einhverju við með 

ímyndunaraflinu (Dewey, 2000:338). Nemendur með ADHD greiningu verða að fá 

tækifæri til að reyna á sig í námi líkt og aðrir nemendur. Þeir læra mest þegar þeim er ýtt 

út fyrir þægindarammann og ná að fara á þann stað í náminu þar sem þeir geta unnið án 

aðstoðar, myndað tengingu við námsefnið, fyrri reynslu og tengt við áhugahvötina (Rief, 

2005:166). Hugmyndin um svokallaða vinnupalla (e. scaffolding) gengur út á það að 

kennarinn styðji við nemandann þegar þörf er á en gefi honum annars svigrúm til að reyna 

á sig. Uppbygging þekkingar er líkt við vinnupalla þar sem nemandinn byggir ofan á fyrri 

reynslu eftir því sem þekkingin eykst. Með góðri leiðsögn frá kennara geta nemendur náð 

að takast á við krefjandi verkefni sem færa þeim aukna þekkingu. Kennarinn dregur sig 

síðan í hlé eftir því sem nemandinn tekur meira yfir og byggir upp þekkinguna, en 

kennarinn fylgist þó með framvindunni og er tilbúinn að grípa inn í ef þörf krefur (Brown, 

Campione, Reeve, Ferrara og Palincsar, 1991). Áhugahvötin er sá drifkraftur sem 

einstaklingurinn finnur fyrir innra með sér sem hvatningu til framkvæmda í daglegu lífi. 

Hún er talin vera innbyggður og órjúfanlegur þáttur hverrar manneskju og getur verið 

sterkt afl sem mikilvægt er að virkja til að einstaklingurinn finni hjá sér hvöt til að ljúka við 

verkefni. Hvað það er sem vekur upp áhugahvötina er einstaklingsbundið og það er 

misjafnt á milli einstaklinga hversu nauðsynlegur drifkraftur áhugahvötin er. Munurinn á 

innri og ytri áhugahvöt er sá að það er innri hvati sem kveikir á áhugahvöt einstaklingsins 

á einhverju tilteknu verkefni sem höfðar til hans en ytri áhugahvöt er virk þegar 

einstaklingurinn framkvæmir einungis til að fá umbun frá umhverfinu. Dæmi um ytri 

áhugahvöt er að vinna heimanám til þess eins að fá umbun frá kennara og foreldrum en 

ekki vegna áhuga á námsefninu og því að hvatinn eigi sér uppsprettu innra með 

einstaklingnum. Ytri áhugahvöt getur þó líka verið vilji til að fást við verkefni vegna 

ávinnings til frambúðar, t.d. skref fyrir nemandann í áttina að því sem hann vill leggja fyrir 

sig í framtíðinni. Síðarnefnda tilvikið á því upphaf í tilfinningalegu vali einstaklingsins á 

meðan það fyrra stýrist aðeins af ytri hvatningu (Ryan og Deci, 2000). Þessi vinkill á ytri 

áhugahvöt nálgast það sem kalla má árangurshvöt en hún beinist meira að því að 

einstaklingurinn finni hvöt hjá sér til að ná árangri á einhverju tilteknu sviði, t.d. í námi. 

Nýleg rannsókn bendir á töluvert meiri þörf á tengslum á milli árangurshvatar og 

frammistöðu í námi hjá einstaklingum með ADHD en öðrum samanburðarhópum. 

Rannsóknin sem gerð var af Gut, Heckmann, Meyer, Schmid og Grob árið 2011, þar sem 

hópur barna með ADHD og hegðunarraskanir var borinn saman við börn með engar 

raskanir, sýndi fram á sterkari þörf á tengslum á milli árangurshvatar og frammistöðu hjá 

börnum með ADHD en hjá viðmiðunarhópunum. Þegar árangurshvötin var virk hjá 

börnum með ADHD var frammistaða þeirra í námi sambærileg við önnur börn. 

Niðurstöður þessarar rannsóknar undirstrika nauðsyn þess að virkja innri hvöt til að ná 

árangri og að virk árangurshvöt skipti meira máli fyrir nemendur með ADHD (Gut, 

Heckmann, Meyer, Schmid og Grob, 2012). Það er því ljóst að nemendur með ADHD eru í 

aukinni þörf fyrir drifkraft innri áhugahvatar og mikilvægt er að gefa þeim tækifæri til að 

tengja skólaverkefni sín við áhugamál og hugðarefni.  

2.8 Samantekt   

Talið er að arfgeng taugaþroskaröskun valdi ADHD einkennum og vísbendingar eru um að 

boðefnaflæði í heila sé skert. Notast er við lyf sem slá á einkennin auk þess sem unnið er 

með einstaklingi á atferlismótandi hátt þar sem hann lærir að höndla veikleika sína. 

Einstaklingar greindir með ADHD glíma við mörg einkenni og fylgiraskanir sem geta gert 

þeim erfitt fyrir í daglegu lífi. Nauðsynlegt er að kennarar og annað starfsfólk í skólum sé 

meðvitað um vanda og þarfir nemenda með ADHD greiningu. Nemendur þurfa stuðning 

bæði við nám og hegðun ásamt skýrum ramma í skólaumhverfinu. Oft er þörf á auknum 

stuðningi frá sérkennara, námsráðgjafa eða þroskaþjálfa og stuðningi inni í bekk frá 

stuðningsfulltrúa. Í skólanum þarf námið að vera einstaklingsmiðað og finna þarf jafnvægi 

á milli þeirra þátta sem nemandanum gengur vel með og þeirra sem hann þarf að hafa 

meira fyrir, svo hann fái tækifæri til að njóta sín og efla sjálfstraust. Aukin áhersla á það að 

virkja áhugahvöt er mikilvæg fyrir nemendur með ADHD til að vekja áhuga á námsefninu 

og hvetja til árangurs í námi. Einstaklingar með ADHD losna ekki við einkenni þegar þeir 

eldast en mikilvægt er að hver einstaklingur læri að þekkja sín einkenni og vinna með þau 

á jákvæðan hátt.  

3 Hversu vel koma grunnskólar til móts við þarfir nemenda með ADHD? 

Hér verður fjallað um það hvernig grunnskólar á Íslandi koma til móts við þarfir nemenda 

með ADHD greiningu, skoðað hvort næg þekking er innan skólanna á vanda ADHD 

nemenda, hvort tækifæri gefist til að virkja áhugasvið þeirra og hvort að ný Aðalnámskrá 

geti verið lykillinn að því að skapa aukin tækifæri til að koma til móts við þarfir þeirra með 

breyttum áherslum þar sem talað er um skapandi vinnu og samþættingu náms.  

3.1 Aðalnámskrá  

Á Íslandi er skólaskylda og markmið grunnskólana er fyrst og fremst það að skila börnum 

og unglingum frá sér eftir 10 ára skólagöngu sem vel upplýstum og virkum 

þjóðfélagsþegnum. Grunnskólinn er eina skólastigið sem er skylda og þar á að gefa öllum 

nemendum tækifæri til að stunda nám við sitt hæfi óháð atgervi og aðstæðum. Skólinn 

skal vera án aðgreiningar sem þýðir að hver skóli í heimabyggð eða nærumhverfi 

nemandans skuli leitast við að koma til móts við náms- og félagslegar þarfir hvers og eins 

með manngildi, lýðræði og félagslegt réttlæti að leiðarljósi (Mennta- og 

menningaráðuneytið, 2011). Allir grunnskólar á Íslandi hafa miðstýrða aðalnámskrá. Hún 

hefur ígildi reglugerðar og er sett af menntamálaráðherra. Undanfarin ár hefur ný 

aðalnámskrá grunnskóla verið í þróun. Þar má finna þá nýbreytni að skilgreindir eru sex 

grunnþættir menntunar sem mynda kjarna menntastefnunnar. Þessir grunnþættir 

menntunar eru læsi, sjálfbærni, heilbrigði og velferð, lýðræði, mannréttindi, jafnrétti og 

sköpun. Grunnþættirnir eiga að vera til staðar í öllum námsgreinum og vera einhvers 

konar leiðarljós í starfsháttum grunnskóla. Hlutverk grunnskóla er að leggja rækt við 

námsumhverfi og samskipti sem stuðla að almennri menntun. Þar sem menntun er 

ævilangt ferli er mikilvægt að skólarnir styðji við námshvöt nemenda sinna, gefi þeim 

tækifæri til að rækta námsgleði, vinnuanda og stuðla að kjöraðstæðum til menntunar 

(Mennta- og menningaráðuneytið, 2011). Einn af grunnþáttum í nýrrar aðalnámskrá er 

sköpun. Sköpun er margslungið fyrirbæri þar sem á sér stað samspil margra þátta, t.a.m. 

ímyndunarafls, áhuga, forvitni, innsæis, þekkingar og frumleika. Í bæklingi um sköpun, í 

ritröð um grunnþætti menntunar, er vitnað í bandarísku rannsóknina Doing Well and 

Doing Good by Doing Art eftir James S. Catterall, þar sem gerð var rannsókn á nemendum 

yfir 12 ára tímabil. Þar kom í ljós að nemendur sem tóku þátt í listum og komu úr listríku 

umhverfi vegnaði betur í námi og voru líklegri til að taka þátti í samfélagslegum þáttum 

eins og að kjósa og sjálfboðastarfi (Catterall, 2009 ). Sköpun er ekki eingöngu bundin við 

list og listmenntun heldur á að vera hægt að flétta skapandi hugsun inn í allt skólastarfið 

samkvæmt áætlunum nýrrar aðalnámskrár. Hugmyndaríkar nálganir, þekking og leikni í 

því að beita fjölbreyttum kennsluaðferðum eru leiðir til árangurs við kennslu nemenda 

með ADHD og mikilvægt að hugsa út fyrir rammann við skipulag kennslunnar (Ingibjörg 

Karlsdóttir, 2013). Sköpun sem einn af áhersluþáttum í nýrri aðalnámsskrá ætti því að 

auka líkur á því að áhersla verði lögð á það að virkja nemendur til að finna lausnir og efla 

skapandi hugsun. Skapandi kennsluhættir gætu verið leið til að efla áhuga nemenda með 

ADHD á náminu og auka vellíðan þeirra í skóla, t.d. með auknu vægi myndmenntar í 

daglegu skólastarfi og samþættingu hennar við aðrar námsgreinar.  

3.2 Hver er staðan í íslenskum skólum?  

Í skýrslu Velferðaráðuneytis sem var unnin af nefnd um hvernig bæta megi þjónustu við 

börn og unglinga með ADHD og skyldar raskanir og gerð var á vegum Félags- og 

tryggingamálaráðuneytisins í apríl 2008, er talað um tillögur nefndar sem skipuð var til að 

vinna að bættri stöðu einstaklinga með ADHD á Íslandi. Í tillögunum var meðal annars 

talað um að auka fjölbreytni í námsumhverfi í leik- og grunnskólum. Í kafla 3.3 í skýrslunni 

er fjallað um kennslu og ráðgjöf. Þar segir að veikleikar á því sviði séu meðal annars þeir 

að úrræði í skólaumhverfinu séu oft ófullnægjandi fyrir nemendur með ADHD greiningu, 

erfitt sé að sinna kennslu þeirra í fjölmennum bekkjum og að þekking kennara á ADHD 

röskunum mætti vera meiri (http://www.velferdarraduneyti.is/media/acrobat-

skjol/ADHDskyrslaApril2008.pdf). Í greininni Viðhorf kennara og reynsla af kennslu barna 

með ADHD segir Jónína Sæmundsdóttir frá niðurstöðum rannsóknar sem hún gerði árið 

2005 í nokkrum skólum á höfuðborgasvæðinu og úti á landi. Þar kemur fram að kennarar 

telja helstu hindrunina í árangursríkri kennslu barna með ADHD vera að of margir 

nemendur séu í hverjum bekk og að þekking kennara almennt á þörfum nemenda með 

ADHD sé ábótavant (Jónína Sæmundsdóttir, 2009). Svipaðar niðurstöður má sjá í 

óformlegri könnun sem gerð var veturinn 2007-2008 á vegum skólanefndar ADHD 

samtakanna. Þar var kannað hvernig þjónustu börn með ADHD fá í grunnskólum hér á 

landi. Spurningalistar voru lagðir fyrir skólastjóra í grunnskólum landsins og foreldra barna 

með ADHD greiningu. Yfirlit yfir niðurstöðurnar má sjá í Fréttabréfi ADHD samtakanna. 

Þar kemur m.a. í ljós að foreldrar eru síður ánægðir með þjónustu og þekkingu kennara á 

þörfum nemenda með ADHD en skólastjórnendur sem telja að staðan sé betri og að 

kennarar séu að standa sig frekar vel í því að sinna þörfum þessara nemenda. Þau 

sérúrræði sem skólastjórnendur segja vera í boði fyrir nemendur með ADHD greiningu eru 

sérkennsla, minni bekkir, athvarf í námsveri ásamt einstaklingsmiðuðu námi, góðum 

stuðningi frá kennara og sérkennara og teymisvinnu starfsfólks. Við sömu spurningu 

nefndu flestir foreldrar sérkennslu, litla bekki og námsver. Bæði skólastjórar og foreldrar 

töluðu um sérstök atferlismótandi hegðunarkerfi sem úrræði í boði en þrátt fyrir það 

http://www.velferdarraduneyti.is/media/acrobat-skjol/ADHDskyrslaApril2008.pdf
http://www.velferdarraduneyti.is/media/acrobat-skjol/ADHDskyrslaApril2008.pdf

töldu foreldrar að ekki væru næg úrræði í skólum fyrir nemendur með ADHD greiningu 

(Inga Björg Hjaltadóttir, Ingibjörg Pálsdóttir, Ragnhildur Hauksdóttir og Kristjana 

Ólafsdóttir, 2009).  

 

3.3 Samantekt 

Í aðalnámskrá segir að kennarar skuli leitast við að koma til móts við náms- og félagslegar 

þarfir hvers nemanda. Samkvæmt þeim rannsóknum sem vitnað er í hér að framan eru 

ekki allir sammála um að nemendur með ADHD mæti nægilegum skilningi á þörfum sínum 

í grunnskólum á Íslandi en það er mjög mikilvægur þáttur og liður í því að þeir fái aðstoð 

við hæfi. Viðhorf til barna með ADHD geta haft áhrif á hegðun og aðlögun þeirra, bæði 

náms- og félagslega (Ingibjörg Karlsdóttir, 2013:7).  

4 Getur myndmenntakennarinn haft jákvæð áhrif á líðan nemenda með 
ADHD greiningu? 

Ég valdi viðfangsefni þessarar ritgerðar með það í huga að tengja starf mitt sem 

þroskaþjálfi í grunnskóla við myndmenntakennaranámið. Ég hef lengi haft áhuga á líðan 

nemenda með ADHD greiningu í grunnskólum og í kennaranáminu hef ég iðulega velt því 

fyrir mér hvernig myndmenntakennarar geti aðstoðað nemendur með ADHD greiningu og 

gefið þeim tækifæri til að njóta sín í námi. Spurningin sem ég leita svara við er: Getur 

myndmenntakennarinn haft jákvæð áhrif á líðan nemenda með ADHD greiningu?  

Til þess að svara spurningunni leitaði ég heimilda í bókum og á netinu, auk þess sem ég 

gerði litla viðtalsrannsókn þar sem ég talaði við þrjár konur sem eiga það sameiginlegt að 

hafa unnið með ADHD nemendur og myndlist. Ákvörðun um notkun á viðtali sem 

gagnasöfnunaraðferð byggir fyrst og fremst á því að viðtal er ein besta aðferðin til að 

svara þeim rannsóknarspurningum sem settar hafa verið fram (Helga Jónsdóttir, 2013: 

137). Það var mat mitt að viðtöl við kennara og annað fagfólk með reynslu af því að vinna 

með börnum með ADHD greiningu í myndlist væri nauðsynleg til að styðja við aðrar 

heimildir. Viðtölin voru tekin á vinnustöðum viðmælendanna, þau hljóðrituð og unnið úr 

þeim í leit að sameiginlegum þræði í svörum viðmælenda.  

Ég lagði eftirfarandi spurningar fyrir viðmælendur mína:  

1. Telur þú að grunnskólar á Íslandi taki almennt tillit til þarfa nemenda með ADHD 

greiningu?  

2. Hvernig telur þú að myndmennt henti nemendum með ADHD greiningu? 

3. Telur þú að virk áhugahvöt sé mikilvægari fyrir nemendur með ADHD en aðra 

nemendur? 

4. Telur þú að myndmenntatímar gætu hentað sem sérkennsluúrræði í 

grunnskólum? 

Markmiðið með einstaklingsviðtölunum var ekki að alhæfa um niðurstöðurnar yfir á 

stærri hóp einstaklinga sem hafa unnið með börnum með ADHD, heldur fyrst og fremst að 

fá innsýn í hugmyndir og viðhorf valinna einstaklinga til viðfangsefnis ritgerðarinnar og 

leita svara við rannsóknarspurningu sem lögð var fram í upphafi vinnunnar. 

4.1 Viðtöl við kennara og listmeðferðarfræðing  

Viðmælendur mínir eru þrjár konur. Þær koma hér ekki fram undir eigin nöfnum, 

heldur valdi ég að kalla þær Öldu, Birtu og Drífu. Tvær þeirra, Alda og Birta, eru 

myndmenntakennarar en Drífa er listmeðferðarfræðingur. Alda er rúmlega sextug. Hún 

hefur starfað við listgreinakennslu í fjölda ára og unnið mikið með bæði tónlist, leiklist og 

myndlist. Í skólanum sem hún starfar í núna í Reykjavík eru um 480 nemendur. Birta er á 

fertugsaldri og hefur starfað sem myndmenntakennari á Vesturlandi í sama skólanum í 11 

ár, þar eru um 250 nemendur. Drífa er listmeðferðarfræðingur á sextugsaldri sem vinnur á 

stofnun sem sérhæfir sig í því að aðstoða börn og unglinga með geð- og þroskaraskanir og 

veitir þeim margvíslega þjónustu. Hún hefur starfað með börnum með ADHD greiningu frá 

árinu 1990 og telur það vera sína sérgrein. Hér á eftir má sjá samantekt á svörum þeirra:  

o  Telur þú að grunnskólar á Íslandi taki almennt tillit til þarfa nemenda með ADHD 

greiningu?  

Allir viðmælendur mínir eru sammála um að það mætti gera betur, Alda segir: Mér finnst 

að reglurnar yfirkeyri þetta. Það eru allt of mikil reglufesta á kostnað þess að börnum líði 

vel, því börnin eru jú hérna allan daginn. Alda er ekki sátt við að það er bannað að vera 

með tónlist í eyrunum í skólanum þar sem hún vinnur. Það geti skipt nemendur með 

ADHD miklu máli að geta hlustað á þá tónlist sem þeim finnst þægileg og þannig haldið 

betur athygli við verkefni sín.  

Birta kennir myndmennt og skrift í skóla út á landi sem er mun fámennari en skólinn sem 

Alda kennir í. Hún segir sína upplifun vera að almennt sé lögð meiri vinna í það að sinna 

nemendum með ADHD greiningu til að koma í veg fyrir óæskilega hegðun í tímum. Í 

myndmennt verði hún ekki mikið vör við vandamál tengd nemendum með ADHD í yngri 

bekkjunum en það beri aðeins á því þegar nemendur eru orðnir eldri og kröfurnar aukast. 

Þegar hún er að kenna yngri börnunum skrift er hún með stóran bekk og þá ber meira á 

því að einstaklingunum sem eru með ADHD-einkenni líði ekki vel í þeim aðstæðum. Hún 

segir: Að vera með þessa greiningu og vera inn í 20 manna hóp er alls ekki auðvelt og ekki 

fyrir kennarann heldur. 

Drífa hefur unnið mikið með börnum sem hafa rekið sig á skólakerfinu vegna hegðunar. Á 

vinnustað hennar er tekið á móti börnum og unglingum í vanda. Drífa segir það augljóst 

að þeim líði mörgum illa í skólanum. Drífa segir: Hugmyndin um skóla án aðgreiningar er 

falleg og það að allir eigi að vera saman, en þeir verða þá að upplifa sig sem einn af 

hópnum, en það eru ekki allir klárir í félagslegum samskiptum sem eru svo nauðsynleg í 

hópum. Það er grundvallaratriði að þeim líði vel í skólanum, þannig að þau hafi 

„mótívasjón“ til að mæta þar hreinlega.  

o Hvernig telur þú að myndmennt henti nemendum með ADHD greiningu?  

Alda segir að allar listgreinar henti nemendum með ADHD greiningu mjög vel. 

Birta segir: Ég tel að nemendur með ADHD séu skapandi, hvort þau eru móttækilegri fyrir 

því eða það eru kannski einhverjar heilastöðvar virkari, ég veit það ekki. En ég get nefnt 

sem dæmi dreng sem hafði notið sín vel í myndmennt en nú er bekkurinn að vinnan 

verkefni um þrívídd og þá hefur hann ekki áhuga og vill ekki vinna. Þá er þetta orðið 

svolítið flókið og ekki þessi sköpun í gangi. 

Drífa hefur ekki reynslu af því að vinna með nemendur með ADHD greiningu í gegnum 

myndmenntakennslu, heldur í gegnum sköpun sem listmeðferðarfræðingur. Hún segir 

þetta um einstaklinga með ADHD: Þau fá mikið af hugmyndum en veikleiki þeirra er að 

eiga erfitt með að fylgja þeim eftir. Mér dettur í hug strákur sem var hjá mér, hann fer úr 

einu í annað en fær feykigóðar hugmyndir og þá er svo mikilvægt að hjálpa þeim að fylgja 

eftir. Og jafnvel að þau upplifi það hvernig það er að fá hugmynd og geta fylgt henni eftir 

og séð hana fullunna.  

 

o Telur þú að virk áhugahvöt sé mikilvægari fyrir nemendur með ADHD en aðra 

nemendur? 

Alda: Já maður þarf að setjast niður og tala við þau, fara inn á þeirra áhugasvið. Kannski 

er maður að gera verkefni sem er ekki inn á þeirra áhugasviði og stundum þarf að fara 

krókaleiðir. Mér finnst að maður þurfi að eyða dálítið miklum tíma í innlögn fyrir þau. Það  

þarf að kveikja áhugann og vera áhugasamur um það sem þau eru að gera. Hvetja þau og 

hrósa þeim mikið því þá líður þeim ofsalega vel.  

Birta: Þeir sem eru mjög ofvirkir eru oft með mikið af hugmyndum, þess vegna er svo 

sniðugt að gera samning við nemendur þegar það er val að þau geri eitthvað sem þau 

hafa áhuga á. Af hverju vinnum við ekki meira með áhugasvið þeirra og val á öllum 

skólastigum? Þetta hverfur á milli grunn- og leikskóla. Hvað erum við að gera með því að 

brjóta niður áhugasvið þeirra og sköpun? Erum við ekki bara allt of mikið að hugsa um að 

meta allt?  

Drífa segir: Það þarf alltaf að mæta barninu þar sem það er statt. Ég er oft dálítið lengi að 

í listmeðferðinni. Ég sest ekki niður og er með fyrirfram ákveðið þema eða verkefni, heldur 

reyni ég að finna hvar áhugi barnsins liggur. Því við þekkjum öll sem höfum áhuga á 

myndlist, hvað er misjafnt hvað höfðar til manns. Einn getur haft mestan áhuga á að 

teikna á meðan það höfðar alls ekki til næsta. Það gæti verið leir, það gæti verið að mála, 

það er oft dálítil leit að því. 

o Telur þú að myndmenntatímar gætu hentað sem sérkennsluúrræði í 

grunnskólum? 

Alda hefur trú á því að nýta myndmennt sem sérkennsluúrræði. Hún var einu sinni með 

hóp sem var að læra að gera veggjakrot. Það voru drengir sem allir voru frekar 

fyrirferðarmiklir í skóla. Þeir voru átta hérna og það var ofboðslega gaman. En þeir voru 

ekki allir með greiningu. Þetta var val og svo völdum við þá inn. Þeir áttu það sameiginlegt 

að eiga mjög erfitt með að vera í skólanum. Okkur langaði að gera þessa tilraun og þeir 

mættu og voru rosalega áhugasamir. Maður ætlaði aldrei að losna við þá út og allt það. 

Og þeir unnu ofsalega vel en svo öll samantekt, þegar það átti að fara að draga einhvað 

svona saman, þá klikkuðu þeir alveg. Þeir voru kannski soldið eins og listamenn, vildu 

vinna rosalega hratt og voru ekki í nostrinu, nenntu því ekki. Þetta var rosalega gaman og 

það mætti vera miklu meira af svona.  

Birta segir: Já, ég er alltaf að sjá betur hvað það væri flott að hafa svona áhugasviðstíma, 

bara eins og krakkar á leikskólum fá að velja og þau kunna á kerfið. Það er svo mikið stökk 

að koma úr leikskóla í grunnskóla, þau eiga bara að sitja kyrr og vera í þessum tímum. Það 

væri gaman að hafa meira svona flæði eins og í leikskólanum. Það er líka bara gott fyrir 

kennarann að vera ekki með of mörg í einu. Þú ert bara með þína hópa.  

Drífa telur að ef nemendum líði vel í myndlist, þá smitist það í annað nám og hafi 

keðjuverkandi áhrif. Hún fær til sín einstaklinga sem eru með ADHD greiningu og líka á 

einhverfurófinu. Hún telur að þeim henti ekki að vera í þeim skólum í dag þar sem áhersla 

er á skóla án aðgreiningar. Það sé ekki að virka fyrir þau, því hætta sé á því að þau upplifi 

sig týnd.  Það sé enginn samsömunarhópur fyrir þau þar. Drífa segir: Mér fannst ég læra 

margt á því þegar ég var í náminu í Bretlandi, það var svokallað ,,Placement‘‘ [ísl. 

staðsetning]. Þú ferð út og vinnur. Ég tók sem sagt mitt „Placement“ í sérskóla og það var 

alveg frábært að sjá hvernig þau voru alltaf sigurvegarar þessir krakkar og þetta var 

hópur sem þau gátu samsamað sig við. Það skiptir bara svo miklu í lífinu að tilheyra 

einhverjum hóp. Ef þú ert týndur í einhverju stóru kerfi og þér finnst þú ekki vera partur af 

því, það er mjög hættuleg tilfinning að mínu mati. 

Það er samhljómur í svörum viðmælanda minna að því leyti að þeir bera hag nemenda 

með ADHD fyrir brjósti, telja að betur mætti búa að þeim í skólakerfinu og sjá tækifæri í 

skapandi vinnu tengda myndmennt. Nemendur með ADHD hafa tilhneigingu til að vera 

skapandi og þar er leið til að kveikja á áhugahvöt þeirra sem gæti aukið vellíðan.   

4.2. Hvernig kennarinn mætir þörfum nemenda með ADHD  

Viðmælendur mínir voru allir sammála um að betur mætti taka tillit til þarfa nemenda 

með ADHD greiningu. Þeir nefna t.d. að reglur séu ósveigjanlegar og nemendum ekki í hag 

og að aukin áhersla mætti vera á það að efla félagsþroska. Eins og áður hefur komið fram 

hér í þessum skrifum, þá telja foreldrar að betur mætti mæta þörfum nemenda með 

ADHD í grunnskólum á Íslandi. Í hverjum bekk er hópur nemenda með fjölbreyttar þarfir 

og mikilvægt að kennara skipuleggi kennslu sína með það í huga. Gera má ráð fyrir því að 

þegar kennarar skipuleggja kennslu séu þeir um leið að byggja á ákveðnum grunni sem 

þeir hafa fengið í námi sínu, þar sem þeir nýta sér kenningar úr kennslu- og 

uppeldisfræðum með það að leiðarljósi að ná fram því besta hjá nemendum og virkja þá í 

námi. Mikilvægt er að nemandinn sé virkur bæði í hugsun og verki til að nám eigi sér stað 

(Hafdís Guðjónsdóttir o.fl., 2005). Eitt af því sem getur valdið því að nemendur ná ekki 

tilsettum árangri í skóla er skortur á samræmi á milli þess hvernig kennarinn kennir og 

hvernig nemandanum hentar best að læra. Nauðsynlegt getur því verið að kennarinn hafi í 

huga það sem kalla má „sérhæfðar leiðbeiningar“ (e. differentiated Instruction) sem þýðir 

það að kennarinn hefur í huga þörf hvers nemanda fyrir að haga námi sínu á þann veg 

sem hentar honum best til að ná hámarksárangri. Ekki er síst mikilvægt að kennarinn hugi 

að ,,sérhæfðum leiðbeiningum“ þegar hann vinnur með nemendum með ADHD greiningu 

(Rief, 2005:165). Kennarar geta byggt á hugmyndum úr kennslufræði, líkt og 

Hugsmíðakenningunni sem á rætur sínar að rekja til hugmyndafræði John Dewey og Jean 

Piaget. Hugsmíðakenningin leggur áherslu á það að sköpun þekkingar geti ekki verið 

aðskilin ferlinu við að skilja. Þekking verði til í samspili fyrri skilnings og nýrrar reynslu, þar 

sem nemandinn sé miðdepill í sköpun nýrrar þekkingar og hann og kennarinn séu 

samverkamenn þegar nám og kennsla eigi sér stað (Hafdís Guðjónsdóttir o.fl., 2005:16). 

Það er talið einkenna kennara sem ná vel til nemenda með ADHD greiningu að þeir eru 

góðir í sínu fagi, tileinka sér jákvætt viðhorf til nemenda, hafa vilja til að vinna í 

þverfaglegum teymum og hafa þekkingu á hegðunarstjórnandi aðferðum sem gagnast 

nemendum með ADHD. Það er mikilvægt að þeir búi yfir þolinmæði og getu til að setja sig 

í spor nemenda sinna, sýni þeim samúð og virðingu, séu virkir, hafi húmor fyrir hlutunum 

og þeim aðstæðum sem geta komið upp við kennsluna (Vaughn, 2011:167). Alda hefur 

skilning á þörfum nemenda sinna en hún leggur mikið upp úr því að það sé gott 

andrúmsloft í myndmenntastofunni. Alda er ekki sammála því að banna eigi nemendum 

að vera með tónlist í eyrunum líkt og gert er í hennar skóla, því það geti skipt nemendur 

með ADHD miklu máli að geta hlustað á þá tónlist sem þeim finnst þægileg þannig haldi 

þau betur athygli við verkefni sín, Alda segir: Ég hef séð það oftar en einu sinni og oftar en 

tvisvar að börn ráða ekki við sig, setjast svo niður og mála og það fer allt út um allt. Ef þau 

fá svo lokun á eyrun með tónlist sem þeim líkar, þá allt í einu gerist eitthvað stórkostlegt.  

Þetta er umhugsunarvert, því rannsóknir hafa sýnt að einstaklingar með ADHD ná betri 

einbeitingu í umhverfi sem er laust við áreiti. Dr. William E. Pelham fann út í sínum 

rannsóknum að betra væri að gefa þeim tækifæri til að vera með heyrnartól, þar sem þau 

geti hlustað á tónlist sem þeim finnst þægileg. Það hafi aukið afköst sumra nemenda með 

ADHD (Pelham,2011). Alda talar líka um bann við því að vera með höfuðföt. Í þeim tímum 

sem hún kennir er hún er ekki að skipta sér af því hvort nemendur eru með húfur, því það 

geti virkað sem vörn gegn áreiti í umhverfinu að vera með húfu eða hettu. Að þessu leyti 

telur hún ekki verið að taka tillit til þarfa nemenda með ADHD greiningu í skólum, því 

þessir þættir sem eru taldir óæskilegir er einmitt eitthvað sem gæti hjálpað þeim við það 

að líða betur í daglegu umhverfi skólans. Margir nemendur með ADHD greiningu eru 

klaufalegir í félagslegum samskiptum og upplifa sig sem tapara þar sem margir þeirra eiga 

í erfiðleikum með að einbeita sér að bóklegu námi og eru jafnvel líka að glíma við 

námserfiðleika, t.d. lesblindu. Sumir þessara nemenda eiga í erfiðleikum með að stofna til 

vináttu og rækta hana og hætta er á því að þeir læri ekki að hegða sér í samræmi við 

aldur. Þeir lenda frekar í árekstrum við jafnaldra sína vegna skorts á getu til að koma 

orðum að eigin hugmyndum og tilfinningum og að skilja hugmyndir og tilfinningar annarra 

og bregðast við þeim (Dornbush og Pruitt, 2002:27). Það getur skipt þessa nemendur 

miklu máli að fá tækifæri til að vera jafningjar annarra nemenda og láta ljós sitt skína og 

myndmenntatímar gætu hentað vel til þess.  

Drífa er listmeðferðafræðingur á stofnun fyrir börn sem glíma við geð- og 

hegðunarraskanir. Hún telur að mörgum börnum í grunnskólum líði illa. Drífa segir að 

hugmyndin um skóla án aðgreiningar sé falleg og það að allir eigi að vera saman, en þeir 

verði þá að upplifa sig sem einn af hópnum, en það séu ekki allir góðir í félagslegum 

samskiptum sem eru svo nauðsynleg í hópum. Drífa hefur mikla reynslu af því að vinna 

með börn með ADHD í félagsfærni. Hún telur að margir með þær hömlur upplifi að allir 

séu á móti sér. Það sé oft afleiðing af þeirra eigin hegðun, þó þeir eigi erfitt með að gera 

sér grein fyrir því. Börn með ADHD læri ekki félagsfærni með því einu að horfa á aðra, 

heldur þurfi tækifæri til að æfa sig í félagsfærni í öruggu umhverfi undir handleiðslu og því 

sé mikilvægt að kennarar séu færir um að vinna með börn með einhvers konar hömlur líkt 

og ADHD. Viðmælendur mínir er sammála foreldrum um að það megi taka betur tillit til 

þarfa nemenda með ADHD í grunnskólum á Íslandi ef auka á vellíðan og námsárangur 

þeirra. Aukin áhersla á skapandi vinnu gæti gefið nemendum með ADHD tækifæri til að 

njóta sín í grunnskólum landsins og þar geta myndmenntakennarar verið í lykilhlutverki.  

4.2  Nemendur með ADHD greiningu og myndmennt 

Markmiðið með þessum skrifum er að komast að því hvort að myndmenntatímar geti 

hentað nemendum með ADHD það vel að þeir gætu bætt líðan þeirra og aukið áhuga á 

náminu almennt. Áhugavert er að skoða hvort að í myndmenntatímum sé almennt betra 

að koma til móts við þarfir nemenda með ADHD en í öðrum kennslustundum, en hefð 

hefur skapast fyrir því í grunnskólum á Íslandi að í myndmenntatímum og öðrum 

verkgreinum séu nemendur í minni hópum en í bóklegum kennslustundum. Ástæðan fyrir 

því er í sumum tilvikum plássleysi í kennslustofunum og þá er brugðist við því með því að 

kenna í minni hópum, t.d. í svokölluðum hringekjum, lotum eða með öðrum aðferðum 

(Menntasvið Reykjavíkur, 2009). Það virðist almennt vera viðurkennt að betra sé að skipta 

bekkjum í minni hópa þegar þeir eru í list- og verkgreinatímum. Myndmenntatímar ættu 

því að gefa aukin tækifæri til að nálgast nemendur á þeirra forsendum. Nauðsynlegt er að 

þeir sem umgangast einstaklinga með ADHD í daglegu lífi þekki til þeirrar aðferðar sem 

nýtast þeim best við að halda einbeitingu og áhuga. Viðmælendur mínir eru sammála um 

að einstaklingar með ADHD greiningu séu yfirleitt skapandi einstaklingar og Birta veltir því 

fyrir sér hvort það hafi eitthvað með það að gera að heilastöðvarnar hjá þeim virki á 

annan hátt en hjá öðrum nemendum. Það gæti alveg verið möguleg skýring en samkvæmt 

kenningum bandaríska sálfræðingsins J.P. Guilford (1897-1988) skiptast hugsanir manna í 

tvo mikilvæga þætti: Samleita hugsun (e. Covergent thinking) og sundurgerða hugsun (e. 

Divergent thinking). Rökræn hugsun sem er mæld á greindarprófum er samleit, en 

rannsóknir Guilford bentu til þess að sköpunarhæfni og skapandi hugsun séu af svipuðum 

toga og sundurgerð hugsun. Guilford benti á það á sjötta áratugnum að nær öll próf sem 

mæla vitsmuni og árangur í skólum krefðust samleitrar hugsunar og þar af leiðandi væri 

hætta á því að gáfur þeirra sem eru skapandi væru vanmetnar (Shaffer 1999:346). Orsakir 

ADHD eru meðal annars taldar vera þær að öðruvísi boðefnaflæði sé í heila einstaklinga 

með ADHD en annarra og má þá spyrja sig hvort þær heilastöðvar sem stjórna skapandi 

hugsun séu einnig virkari hjá þeim. Myndmenntakennararnir Alda og Birta telja að það 

henti nemendum með ADHD greiningu best að vinna með liti í málun og mótun og að 

tækifæri til að hlusta á tónlist á meðan geti haft góða áhrif á það að þeir nái að einbeita 

sér og njóta sín við vinnuna. Alda talar um að þegar nemendur séu komnir af stað í vinnu í 

myndmenntatímum eigi þeir það til að vinna hratt en þurfi síðan aðstoð við að draga 

saman og ljúka verkinu með viðeigandi niðurstöðu. Ef þeir nái að ljúka, gefi það þeim 

umbun, hvetji þá til áframhaldandi vinnu og auki sjálfstraust þeirra. Reynsla Öldu af 

nemendum með ADHD er að sumir þeirra vinni mun hraðar en aðrir nemendur gera og 

telur hún því nauðsynlegt að hafa eitthvað fyrir þá þegar þeir hafi lokið sinni vinnu. Best 

hafi gefist að leyfa þeim að vinna með plastleir, því hann bjóði upp á sköpun og það sé 

róandi að vinna með hann. Alda telur mikilvægt að nemendur nái að slaka á í 

myndmenntatímunum og leggur mikið upp úr því að þar sé gott andrúmsloft og að 

nemendur fái að sitja eins og hentar þeim best við vinnuna. Um myndmenntastofuna 

segir hún: Þetta er staðurinn sem mér finnst að þau eigi að geta slakað á og ég legg 

nokkuð mikið upp úr því kannski á kostnað greinarinnar sem slíkrar, en að þau séu með 

verkefni og þeim nái að líða vel með verkefnin sín, þessum börnum. Mér finnst að maður 

þurfi að eyða dálítið miklum tíma í innlögn fyrir þau, kveikja áhugann og vera áhugasamur 

um það sem þau eru að gera, hvetja þau og hrósa þeim mikið. Birta telur að 

myndmenntatímar gætu vel hentað sem sérkennsluúrræði í grunnskólum líkt og 

námsverin, sem eru griðastaðir þar sem þau fá notalegt andrúmsloft og þar sé ekki jafn 

mikill fjöldi nemenda og inni í bekkjunum. Þar fái þau t.a.m. að vinna verkefni sem gefi 

þeim tækifæri til að sýna hvað þau geti og sýna afrakstur. Það auki sjálfstraust þeirra. Það 

sem myndmenntímar hafa fram yfir aðrar kennslustundir er að þar gefst nemendum 

tækifæri til að setja mark sitt á heiminn með því að skapa eitthvað nýtt og áþreifanlegt 

sem er sprottið af þeirra hugmyndum og reynslu. Ólíkt svörum á prófum þar sem 

kennarinn getur metið hvað er rétt og hvað rangt, þá er það á valdi nemandans að meta 

hvernig til tókst og hvenær verkið er fullgert (Davis, 2008:51-52). Myndmenntin og aðrar 

skapandi greinar koma að þessu leyti til móts við nemendur með ADHD greiningu. 

Viðmælendur mínir voru sammála um að nemendum verði að líða vel í kennslustundum. 

Umhverfi og andrúmsloft hafi þar mikið að segja um það hvort þau nái að slaka á og 

gleyma sér við sköpunina.  

 

4.3  Áhugi og val  

Eins og áður hefur komið fram er áhugahvötin drifkraftur sem einstaklingurinn finnur fyrir 

innra með sér og eflir hann til framkvæmda. Áhugahvötin er talin vera innbyggður og 

órjúfanlegur þáttur hverrar manneskju og getur verið sterkt afl sem mikilvægt er að virkja 

til að einstaklingurinn finni hjá sér hvöt til að ljúka við verkefni. Hvað það er sem vekur 

upp áhugahvötina er einstaklingsbundið og ólíkt á milli einstaklinga hversu nauðsynlegur 

drifkraftur áhugahvötin er. Ég spurði viðmælendur mína hvort þeir teldu að virk 

áhugahvöt væri mikilvægari fyrir nemendur með ADHD en aðra nemendur. Einstaklingum 

með ADHD getur gengið mjög vel með ýmislegt sem þeir taka sér fyrir hendur, t.d. 

íþróttir, tölvuleiki og myndlist, en mjög illa með annað. Ástæðan er sú að þeir ná 

einbeitingu við það sem þeir hafa áhuga á en eiga erfiðara með það sem þeim finnst 

leiðinlegt og skiptir þá litlu þó um sé að ræða viðfangsefni sem skiptir máli að standa sig 

vel í og þeir vildu gjarnan geta lokið, t.d. í stærðfræði eða íslensku (Ingibjörg Karlsdóttir, 

2013). Allir viðmælendur mínir eru sammála um mikilvægi þess að virkja áhugahvöt 

nemenda og vinna út frá henni. Það sé því nauðsynlegt að ræða við nemandann og finna 

þannig út hvað það er sem kveiki áhugann hjá honum og mæta honum þar sem hann sé 

staddur. Nemendur verða að fá tækifæri til að velja það sem hentar þeim og vekur áhuga 

þeirra en það er ekki alltaf auðvelt fyrir þá að eiga val. Í bæklingi um sköpun, í ritröð um 

grunnþætti menntunar, er vitnað í myndlistamanninn og heimspekikennarann Ingimar 

Waage sem segist stundum finna fyrir því að nemendur á unglingastigi séu ekki vanir því 

að taka sjálfstæðar ákvarðanir í skólanum. Þeir leysi verkefnin samviskusamlega en þegar 

kallað sé eftir persónulegri nálgun, gagnrýni og sjálfstæði verði þeir ráðlausir. Við þurfum 

að gefa nemendum persónulegt frelsi, leyfa þeim að gagnrýna og taka sjálfstæðar 

ákvarðanir (Ingibjörg Jóhannsdóttir, Elísabet Indra Ragnarsdóttir, Torfi 

Hjartarson,2012:24). Breski fyrirlesarinn Sir Ken Robinson er sama sinnis en hann heldur 

því fram að skólakerfið sé að drepa niður sköpunargáfu þá sem hann telur að nemendur 

búi yfir í upphafi skólagöngu. Hann segir skapandi hugsun vera öllum mönnum eðlislæga 

en skólakerfið sé þannig gert að það drepi niður sköpunargáfu nemenda (Robinson, 2011: 

49-57). Birta vill að boðið sé upp á meira val í námi. Hún telur mikilvægt að gefa 

nemendum kost á að velja eitthvað sem veki áhuga þeirra og tengja má við verkefnin sem 

lögð séu fyrir. Hún furðar sig á því að valið hætti strax og nemendur fari úr leikskóla yfir í 

grunnskóla en svo eigi þau aftur að velja í unglingadeild og þá kunni þau það ekki lengur. 

Birta segir: Þau koma úr leikskólanum í skólann og þá fá þau ekki lengur að velja en svo 

fara þau í val í 8. bekk og þá vita þau ekkert hvað þau eiga að velja. Alda talar um 

nauðsyn þess að finna út áhugasvið nemenda í upphafi vinnu og að kennarinn hjálpi þeim 

við að skoða hvernig hægt sé að tengja það við viðfangsefnið sem lagt er fyrir hópinn. 

Alda segir: Stundum þarf að fara krókaleiðir til að finna tengingu við þeirra áhugasvið en 

þegar vel tekst til við að kveikja áhugann, þá eiga þau til að sökkva sér í vinnuna. Þrátt 

fyrir marga erfiðleika sem börn með ADHD þurfa að glíma við hafa mörg þeirra getu til 

mikillar velgengni á þeim sviðum sem snúa að áhugasviðum þeirra og vekja upp 

áhugahvötina (Batshaw, 1997:450). Drífa talar um mikilvægi þess að nemendum líði vel í 

skólum og segir: Það er svo miklu auðveldara í myndlistinni að byggja upp sjálfstraust þar 

heldur en í mörgu öðru, því það er engin föst útkoma, það er engin uppskrift að því 

hvernig gott verk er og það að vera frábrugðin er styrkleiki í staðinn fyrir að vera veikleiki 

og þetta tvennt er náttúrlega mjög mikilvægt því þannig getur þú styrkt sjálfsmyndina hjá 

þessum börnum.  

4.4 Myndmenntastofan sem griðastaður. 

Myndmennt hentar vel til þess að vinna með nemendur sem þurfa aukna aðstoð, því þar 

gefast aukin tækifæri fyrir nemendur sem hafa upplifað ósigra í bóklegu námi til að sýna 

getu sína og þjálfa það sem ekki er jafn auðvelt að læra af bókum, t.d. að örva 

ímyndunaraflið, efla sjálfstraust og þjálfa samvinnu og samhygð. Listsköpun býður upp á 

tækifæri til að prófa sig áfram, læra af mistökum og gera betur, en allt eru þetta þættir 

sem nýtast nemandanum síðan í öllu öðru námi (Davis, 2008: 81-83). 

Viðmælendur mínir, Alda, Birta og Drífa, eru allir sammála um að tímar undir umsjón 

myndmenntakennara í myndmenntastofu geti virkað sem griðastaður fyrir nemendur 

með ADHD. Þar megi skapa þægilegt umhverfi þar sem nemandinn fái tækifæri til að 

vinna verkefni sem eru byggð á áhugasviði hans. Myndmenntakennarar þurfa þó að hafa 

margt í huga til þess að mæta þörfum nemenda sem best. Það eru engar töfralausnir til 

sem geta læknað athyglisbrest en sú aðferð sem kennarinn beitir við kennslu getur haft 

jákvæð áhrif á líðan nemandans. Eins og fram hefur komið er mikilvægt að kennarar geri 

sér grein fyrir einkennum ADHD og hvernig þau geta haft áhrif á nám. Mikilvægt er að 

horfa fyrst á styrkleika nemenda til þess að hægt sé að vinna með veikleika og aðstoða 

nemandann þar sem hann er staddur. Styrkleikar nemenda með ADHD greiningu geta 

meðal annars verið fólgnir í sterkri sjónrænni færni og hæfileikum til að sjá 

heildarmyndina, góðu langtímaminni, ímyndunarafli og getu til að tjá sig af mikilli 

tilfinningu og innlifun um það sem vekur áhuga (Jones, 1994). Skipulagið í skólastofunni 

og vinnuaðstaða nemandans getur haft áhrif á einbeitingu og líðan og því er mikilvægt að 

hafa allt vel afmarkað og ekki vera með óþarfa húsgögn í rýminu. Vinnuaðstaða þarf að 

henta nemandanum vel. Góður kostur gæti verið að staðsetja básaborð fyrir 

einstaklingsvinnu þar sem ekki er mikið sjónrænt áreiti og erill. Einnig þarf að huga að 

hljóðvist, t.d. með því að setja tennisbolta undir stólfætur (Rief, 2005). Betra er að gefa 

nemendum með ADHD fyrirmæli sjónrænt en heyrnrænt, þar sem þeim hættir til að missa 

af þannig skilaboðum nema þau séu gefin maður á mann og augnsambandi náð. Ef 

skilaboðin eru gefin heyrnrænt ætti að fylgja með einhver líkamstjáning, t.d. „upp með 

þumalinn“ (Jones, 1994). Einnig má nota litaspjöld til að minna á hvaða hegðun er 

viðeigandi. Grænt spjald gæti þýtt að það megi spjalla og hreyfa sig, en rautt að það eigi 

að vinna í kyrrð og sitja í sætunum. Þannig spjöld geta t.d. verið við hliðina á myndrænni 

töflu sem sýnir rútínu kennslustundarinnar. Það getur hjálpað þeim nemendum sem glíma 

við kvíða að hafa sýnilegt hvernig rútína dagsins er (Rief, 2005). Litir eru taldir hafa áhrif á 

hegðun og má nýta sér það í kennslustofunni. Fölbláir, grænir og bleikir litir róa en rauðir 

og appelsínugulir örva. Margir eru næmir fyrir þeim áhrifum sem tónlist skapar og vitað er 

að nemendur með ADHD eru sérstaklega næmir fyrir áhrifum hennar. Nýta má róandi 

tónlist til að skapa þægilegt og afslappað andrúmsloft í kennslustofunni eða velja 

hvetjandi tónlist sem örvar og eflir sköpunarþörfina. Það sem skiptir þó meginmáli er að 

nemendur fái að velja tónlist sem þeim líður vel með að hlusta á og að þeir sem einbeita 

sér best í þögn hafi möguleika á því að nota heyrnartól til þess að útiloka umhverfishljóð 

(Rief, 2005). Eins og fram hefur komið eiga nemendur með ADHD greiningu oft í 

erfiðleikum með félagsleg samskipti og því er mikilvægt að þeir fái tækifæri til að þjálfa sig 

í þeim. Drífa talar um það í viðtalinu að nemendur þurfi að fá tækifæri til að æfa sig í 

félagsfærni í öruggu umhverfi undir öruggri handleiðslu. Myndmenntastofan getur verið 

kjörinn vettvangur til að þjálfa félagsfærni í gegnum vinnu í litlum hópum, þar sem allir 

eru að leggja eitthvað að mörkum á sínum forsendum. Í þeim tilgangi er tilvalið að nýta 

hópavinnu sem hefur verið nefnd Samvirkt nám (e. Cooperative learning). Í Samvirku námi 

er áherslan á það að efla samskiptahæfni einstaklingsins. Meginhugsunin á bak við 

samvirkt nám er að hver einstaklingur hafi sitt hlutverk í hópnum. Talað er um jákvæða 

samvirkni sem eitt að lykilatriðunum. Það merkir að nemendur eru háðir hver öðrum á 

jákvæðan hátt, þeir hjálpast að við að leita lausna. Hin fjögur lykilatriðin eru: Náin 

gagnkvæm samskipti, ábyrgð einstaklingsins þar sem hver nemandi ber ábyrgða á sínu 

framlagi til hópsins, færni í því að vinna með öðrum og að lokum er uppgjör þar sem 

hópurinn ræðir hvernig honum gekk að ná markmiðum en markmiðin verða að vera skýr í 

upphafi vinnunnar (Hafdís Guðjónsdóttir, 2005). Einstaklingar með ADHD greiningu eiga 

auðveldara með að tileinka sér það sem þeir fá upplýsingar um myndrænt en heyrnrænt. 

Sjónrænar vísbendingar settar fram með myndum með lykilsetningum sem minna á 

hegðunarreglur í skólaumhverfinu gætu því verið gott byrjunarverkefni fyrir hópana. Þá 

gefst tækifæri til að ræða við jafningja um þá þætti sem eru æskilegir í daglegri umgengni 

og færa þá í myndrænan búning (Rief, 2005). Spjöldin eru síðan hengd upp í 

kennslurýminu á góðum stað, svo nemendur geti rifjað upp þá þætti sem unnið var með.  

4.5 Samantekt. 

Myndmenntastofan er kjörin til þess að skapa griðarstað segir Birta sem er 

myndmenntakennari í þorpi úti á landi. Alda sem er myndmenntakennari í Reykjavík er 

sama sinnis. Myndmennt geti hentað vel sem úrræði til að bæta líðan nemenda með 

ADHD-greiningu. Það skiptir miklu máli að nemendum líði vel í skólum, því þeim sem líður 

illa gengur verr að tileinka sér nýja þekkingu og stilla hegðun sína. Myndmenntatímar geta 

gefið nemendum tækifæri til að ná ákveðinni slökun, útrás og vellíðan, þannig að þeir 

komi betur upplagðir til annarra kennslustunda. Áhugahvötin er sá drifkraftur sem hvetur 

nemandann til að sækja nýja þekkingu. Mikilvægt er að kennarinn gefi sér tíma til komast 

að því hvar áhugasvið nemanda liggur og aðstoði hann við að tengja námsefnið inn á 

áhugasvið til að kveikja áhugahvöt hans. Það virðist vera hefð fyrir því hér á landi að hafa 

fámennari hópa í list- og verkgreinum en í bekkjarstofum. Nemendur með ADHD 

greiningu eru yfirleitt skapandi einstaklingar og mikilvægt er að gefa þeim tækifæri til að 

virkja sköpunarkraftinn. Það eflir sjálfstraust þeirra og skilar sér í aðrar námsgreinar. 

5 Niðurlag 

Auk þess að vera foreldri barna með ADHD hef ég reynslu af því að starfa sem þroskaþjálfi 

í grunnskóla, þar sem finna má nemendur með ADHD greiningu sem eiga erfitt með að 

fóta sig í skólanum. Ég kannast við mörg einkenni athyglisbrests og hefði líklega fengið 

þannig greiningu hefði það verið í boði þegar ég var grunnskólanemi. Einstaklingar 

greindir með ADHD glíma við einkenni og fylgiraskanir sem geta gert þeim erfitt fyrir í 

daglegu lífi. Til dæmis að eiga erfitt með sjálfsstjórn, vera hvatvísir, sýna erfiða hegðun 

eða draga sig í hlé. Margir með ADHD greiningu upplifa það að vera óöruggir í félagslegum 

samskiptum vegna skorts á athygli, eiga í erfiðleikum með að lesa í hegðun annarra og að 

skilja óskrifaðar reglur. Nemendur með ADHD standa margir verr að vígi en aðrir þegar 

þeir þurfa að mæta þeim kröfum sem gerðar eru til þeirra í grunnskólum, bæði náms- og 

félagslega. Öll börn eiga rétt á því að líða vel í skólum og samkvæmt íslenskum lögum er 

skólaskylda í grunnskólum Íslands. Það er ekki ásættanlegt að í grunnskólum finnist 

nemendur sem líður illa á hverjum degi í því umhverfi sem þeir er skyldaðir til að vera. 

Þegar ég valdi mér efni til að skrifa um í lokaritgerð minni, notaði ég tækifærið til að beina 

sjónum að því hvernig myndmenntakennarinn getur haft jákvæð áhrif á líðan nemenda 

sem eru með ADHD greiningu. 

Niðurstaðan er sú að nemendur með ADHD greiningu þurfa stuðning bæði við nám og 

hegðun ásamt skýrum ramma í skólaumhverfinu. Námið þarf að vera einstaklingsmiðað, 

áhersla lögð á styrkleika nemenda og að gefa þeim tækifæri til að tengja verkefni við það 

sem vekur áhuga þeirra. Áhugahvötin er sterkt afl sem mikilvægt er að virkja til að 

einstaklingurinn finni hjá sér hvöt til að takast á við verkefni og ljúka við þau. Finna þarf 

jafnvægi á milli þeirra þátta sem nemandanum gengur vel með og þeirra sem hann þarf 

að hafa meira fyrir, svo hann fái tækifæri til að njóta sín og efla sjálfstraust. Viðmælendur 

mínir í þessari ritgerð hafa reynslu af því að vinna með nemendum með ADHD greiningu í 

myndlist og eru sammála um að þar sé grundvöllur fyrir þá til að fá tækifæri til að njóta 

sín og rækta hæfileika sína á skapandi hátt. Myndmenntakennarinn getur nýtt 

myndmenntastofuna sem vettvang til að skapa aðstæður þar sem nemendum líður vel og 

í gegnum myndlist geta þeir fengið aukin tækifæri til að njóta sín, prófa sig áfram, læra af 

mistökum og gera betur. Mikilvægast er að kennarinn sé meðvitaður um hvað það er sem 

getur truflað nemendur með ADHD og hvernig hægt er að auðvelda þeim að halda athygli 

og skipuleggja sig. Skipulagið í kennslustofunni skiptir þar miklu máli, myndrænar 

vísbendingar, vinnuaðstaða þar sem nemandanum líður vel í afslöppuðu andrúmslofti 

sem meðal annars má skapa með tónlist og litum. Sú hefð hefur skapast að færri 

nemendur eru í kennslustundum list- og verkgreina en í bóklegum kennslustundum. Því 

gefast aukin tækifæri í myndmenntatímum til að vinna í litlum hópum þar sem nemendur 

þjálfa sig í félagasfærni og má t.d. nýta hugmyndafræði samvirks náms til þess. Það sem 

hefur verið fjallað um hér að framan er í meginatriðum ábending til þeirra sem vinna með 

nemendur með ADHD um það hvernig hægt væri að koma í veg fyrir að þeim líði illa í 

skólanum. Ef þeim líður vel í myndmennt ætti það að auka gleðina sem síðan getur 

smitast yfir í aðrar námsgreinar og kveikt áhugann á því að standa sig þar líka, því eins og 

fram hefur komið, þá eiga einstaklingar með ADHD auðvelt með að tileinka sér það sem 

vekur áhuga þeirra og þeir sjá tilganginn með að læra. Allt sem fram hefur komið má 

auðveldlega heimfæra á aðra verklegar greinar, eins og textílmennt og smíði, því það 

getur farið eftir áhugasviði nemandans hver þessara greina hentar best. Sumir njóta sín 

best í tónlist og leiklist ef þeir eru svo heppnir að vera í skólum þar sem það er í boði. 

Nemendur með ADHD greiningu eru yfirleitt hæfileikaríkir einstaklingar sem geta notið sín 

í námi ef kennarinn er tilbúinn að horfa á styrkleika þeirra frekar en veikleika, sníða þeim 

stakk eftir vexti og gefa þeim tækifæri til að njóta sín í umhverfi sem hvetur þá til að 

takast á við verkefni dagsins. 

„Everybody is a genius. But if you judge a fish by its ability to climb 

a tree, it will live its whole life believing that it is stupid“ (Albert 

Einstein). 

6 Lokaorð 

 

ADHD taugaþroskaröskun hefur áhrif á hegðun og veldur ýmiss konar erfiðleikum í 

daglegu lífi. ADHD telst vera er einn algengasti hegðunarvandi barna og unglinga. Margir 

nemendur í grunnskólum á Íslandi í dag glíma við vandamál sem fylgja ADHD, t.a.m. 

athyglisbrest, ofvirkni, hvatvísi, slaka félagsfærni og námserfiðleika. Foreldrar barna með 

ADHD vilja aukinn skilning og úrræði í grunnskólum landsins. Mikilvægt er að kennarar og 

aðrir starfsmenn grunnskóla séu með góða þekkingu á ADHD. Nemendur með ADHD þurfa 

stuðning við að fóta sig í námi og í félagslegum samskiptum. Samkvæmt Aðalnámskrá 

skulu kennarar leitast við að koma á móts við náms- og félagslegar þarfir hvers nemanda 

og áhersla skal vera á einstaklingsmiðað nám. Horfa skal á styrkleika hvers einstaklings 

frekar en veikleika og því er mikilvægt að kennarar komist að því hvar áhugi nemenda 

liggur og aðstoði þá við að tengja verkefni dagsins við áhugasvið þeirra. Áhugahvötin er sá 

drifkraftur sem einstaklingurinn finnur innra með sér sem hvatningu til framkvæmda. Virk 

áhugahvöt hjálpar til við að takast á við og ljúka verkefnum. Ekki er um nákvæma 

rannsókn að ræða hér um þetta efni heldur aðeins umfjöllun þar sem ég velti upp þessari 

spurningu og leita svara með því að ræða við konur sem hafa reynslu af því að vinna með 

nemendum með ADHD í myndlist. Ástæðan fyrir því að ég skoðað hvernig 

myndmenntakennarar geta sem best komið á móts við þarfir nemenda með ADHD er sú 

að það er sá vettvangur sem ég þekki. Myndmenntastofan er vettvangur þar sem unnið er 

á skapandi hátt. Margir einstaklingar sem greinast með ADHD eru hugmyndaríkir og 

skapandi og mikilvægt er að þeir fái að rækta þá jákvæðu eiginleika. Viðmælendur mínir, 

myndmenntakennararnir Alda og Birta, eru sammála um það að nemendur með ADHD 

geti blómstrað í myndmenntatímum. Birta bendir á að hjá þeim nemendum sem eru með 

ADHD eru einkennin minna áberandi í myndmenntatímum en í bóklegum 

kennslustundum þar sem hún kennir líka. Drífa er listmeðferðafræðingur og vinnur með 

börn og unglinga sem hafa rekið sig á í skólakerfinu, en mörg þeirra eru með ADHD 

greiningu. Hún nálgast þau í gegnum myndlist og telur að ef nemendum líði vel í 

myndmenntatímum, þá smitist það í annað nám og hafi keðjuverkandi áhrif. 

Myndmenntatímar geta gefið nemendum tækifæri til að ná ákveðinni slökun, útrás og 

vellíðan og geta skapað vettvang fyrir jákvæða upplifun og sigra.  

